Հիմնավորում
«Հայաստանի Հանրապետության կառավարության 2012 թվականի դեկտեմբերի 20-ի N 1676-Ն որոշման մեջ փոփոխություններ և լրացումներ կատարելու մասին ՀՀ կառավարության որոշման նախագծի վերաբերյալ

1․ Իրավական ակտի անհրաժեշտությունը (նպատակը). Նախագծի ընդունումը պայմանավորված է ՀՀ Ազգային ժողովի կողմից 24.10.2025թ. երկրորդ ընթերցմամբ և ամբողջությամբ՝ «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» (ՀՕ-324-Ն), «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում փոփոխություններ և լրացումներ կատարելու մասին» (ՀՕ-325-Ն), ««Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքում փոփոխություններ կատարելու մասին» (ՀՕ-326-Ն) օրենքների ընդունմամբ։ 
2. Կարգավորման հարաբերությունների ներկա վիճակը և առկա խնդիրները․ 
ՀՀ հարկային օրենսգրքի 156-րդ հոդվածի 4.1-ին մասին համապատասխան՝ 2025 թվականի հաշվետու տարվա և դրան հաջորդող տարիների համար՝ Հայաստանի Հանրապետության ռեզիդենտ հանդիսացող Հայաստանի Հանրապետության բոլոր չափահաս քաղաքացիները պարտավոր են հարկային օրենսգրքով սահմանված կարգով հարկային մարմին ներկայացնել եկամտային հարկի տարեկան անձնավորված հաշվարկներ (հայտարարագրեր)։
Այս առումով, եկամտային հարկի տարեկան անձնավորված հաշվարկներ (հայտարարագրեր) ներկայացնելու պարտավորություն կրող ֆիզիկական անձանց շրջանակը հստակեցնելու նպատակով, կարևոր է պարզել, թե ովքեր են հանդիսանում ՀՀ հարկային ռեզիդենտ, ինչը կարգավորում է ՀՀ հարկային օրենսգրքի 25-րդ հոդվածով, որի 1-ին մասին համապատասխան՝ ՀՀ ռեզիդենտ ֆիզիկական անձինք են համարվում այն ֆիզիկական անձինք, որոնք հարկային տարում Հայաստանի Հանրապետությունում փաստացի գտնվել են 183 և ավելի օր:
Եկամտային հարկի տարեկան հայտարարագրման շրջանակներում կարևորվում է հայտարատու ֆիզիկական անձանց կողմից՝ իր ընտանիքի անդամների համար կատարված սոցիալական ծախսերի փոխհատուցման հետ կապված հարաբերությունները։ Հետևաբար, հայտարատու ֆիզիկական անձանց կողմից՝ իր ընտանիքի անդամների համար կատարված սոցիալական ծախսերի փոխհատուցման գործընթացն արդյունավետ կազմակերպելու նպատակով կարևորվում է հայտարարտու ֆիզիկական անձանց ընտանիքի անդամների (ամուսին, ծնողներ, քույրեր, եղբայրներ և զավակներ (որդեգրողներ ու որդեգրվածներ)) վերաբերյալ ճշգրիտ տվյալների ստացումը։
«Եկամտային հարկի, շահութահարկի և սոցիալական վճարի անձնավորված հաշվառման մասին» ՀՀ օրենքի 7-րդ հոդվածով սահմանված են հարկային մարմնի տեղեկատվական բազայում ներառվող տվյալները, այդ թվում՝ եկամտային հարկի տարեկան հաշվարկ (հայտարարագիր) ներկայացնելու պարտավորություն կրող ֆիզիկական անձանց ընտանիքի անդամների՝ ամուսինների, ծնողների, քույրերի, եղբայրների և զավակների (որդեգրողների ու որդեգրվածների) վերաբերյալ, ՀՀ հարկային օրենսգրքով սահմանված անձնական եկամուտների, այդ թվում՝ նվազեցվող (չհարկվող) եկամուտների, ինչպես նաև հարկային տարվա ընթացքում ՀՀ-ում գտնվելու ժամանակահատվածի վերաբերյալ տեղեկատվությունը։
Նույն օրենքով սահմանվել է նաև, որ տեղեկատվական բազան ձևավորելու նպատակով հարկային մարմնին տեղեկատվություն են տրամադրում նաև ֆինանսական կազմակերպությունները՝ ֆիզիկական անձի համաձայնության դեպքում։ Ընդ որում, անհրաժեշտ տվյալները տրամադրելու կարգը սահմանվում է Կենտրոնական բանկի և հարկային մարմնի համատեղ հրամանով։
«Հայաստանի Հանրապետության հարկային օրենսգրքում լրացումներ և փոփոխություններ կատարելու մասին» ՀՀ օրենքի համաձայն՝ հարկային մարմինը իր տեղեկատվական բազայում առկա տվյալների հիման վրա ինքնաշխատ նախալրացնում է հարկային հաշվարկները։
3. Առկա խնդրի առաջարկվող լուծումը․ 
Նախագծով նախատեսվում է, որ տեղեկատվական բազա ձևավորելու և վարելու համար անհրաժեշտ տվյալները հարկային մարմնին են տրամադրում նաև՝
- ՀՀ արդարադատության նախարարության համակարգում գործող` քաղաքացիական ակտերի գրանցման գործակալությունը՝ ֆիզիկական անձի ընտանիքի անդամների (ամուսին, ծնողներ, քույրեր, եղբայրներ և զավակներ (որդեգրողներ ու որդեգրվածներ)) վերաբերյալ.
Նշված տեղեկատվությունը հնարավորություն կտա հստակեցնելու և ճշգրտելու հայտարատու ֆիզիկական անձանց կողմից՝ իր ընտանիքի անդամների համար կատարված սոցիալական ծախսերի փոխհատուցման հետ կապված հարաբերությունները,
- ՀՀ ազգային անվտանգության ծառայությունը՝ եկամտային հարկի տարեկան հաշվարկ (հայտարարագիր) ներկայացնելու պարտավորություն կրող ֆիզիկական անձանց՝ հարկային տարվա ընթացքում ՀՀ-ում գտնվելու ժամանակահատվածի վերաբերյալ.
Նշված տեղեկատվությունը հնարավորություն կտա հստակեցնելու ՀՀ ռեզիդենտ ֆիզիկական անձանց շրջանակը, որը կարևոր է, հատկապես՝ եկամտային հարկի տարեկան հաշվարկ (հայտարարագիր) ներկայացնելու պարտավորություն կրող ֆիզիակական անձանց ճշգրիտ թվաքանակը որոշելու, պետության կողմից վերահսկող եկամուտների կառավարումը ճիշտ կազմակերպելու, ինչպես նաև հարկային մարմնի կողմից իր լիազորությունների շրջանակներում հարկային եկամուտների հավաքագրման հետ կապված այլ խնդիրներ լուծելու համար,
- ՀՀ ֆինանսական կազմակերպությունները՝ ֆիզիկական անձի համաձայնության դեպքում՝ Կենտրոնական բանկի և հարկային մարմնի համատեղ հրամանով սահմանված կարգով։
Նախագծով սահմանվում է նաև, որ ի թիվս որոշմամբ սահմանված այլ տվյալների, ՀՀ աշխատանքի և սոցիալական հարցերի նախարարության միասնական սոցիալական ծառայությունը հարկային մարմնին է տրամադրում նաև տեղեկատվություն՝ հաշվետու տարվա ընթացքում ֆիզիկական անձանց վճարված նվազեցվող (չհարկվող) եկամուտների (կենսաթոշակների, պետական նպաստների  (բացառությամբ՝ «Ժամանակավոր անաշխատունակության և մայրության նպաստների մասին» Հայաստանի Հանրապետության օրենքով սահմանված), սոցիալական աջակցության գումարների, պատվովճարների, զինծառայողների և նրանց ընտանիքների անդամների ամենամսյա պարգևավճարի) վերաբերյալ։   
 Նախագծով նախատեսվում են նաև այլ փոփոխություններ և լրացումներ կապված ֆիզիկական անձանց կողմից տարեկան հաշվարկների ներկայացման ժամկետները ՀՀ հարկային օրենսգրքին համապատասխանեցնելու նպատակով, ինչպես նաև դրոշմանիշային վճարների հաշվարկման հետ՝ հիմք ընդունելով ՀՀ Ազգային ժողովի կողմից 24.10.2025թ. երկրորդ ընթերցմամբ և ամբողջությամբ ընդունված ««Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքում փոփոխություններ կատարելու մասին» ՀՀ օրենքի կարգավորումները։
Միաժամանակ, նախագծով առաջարկվում է, որ որոշման N 2 հավելվածով սահմանված կարգի 7-րդ կետով սահմանված դրույթից անկախ, ՀՀ ՆԳ նախարարության կողմից հարկային մարմնին տրամադրվում են բնակչության պետական ռեգիստրում հաշվառված՝ տվյալ հաշվետու տարվա դեկտեմբերի 31-ի դրությամբ ՀՀ քաղաքացիների (բացառությամբ անչափահաս համարվող)՝ նույն կարգի 6-րդ կետի 1-ին, 2-րդ, 4-րդ, 5-րդ և 7-րդ ենթակետերով սահմանված տվյալները՝ ֆիզիկական անձանց տարեկան եկամուտների հայտարարագրերը հարկային մարմնի կողմից նախալրացնելու համար հայտարարատու ֆիզիկական անձանց հարկ վճարողի հաշվառման համար (ՀՎՀՀ) տրամադրելու նպատակով։
4. Կարգավորման առարկան․ Նախագծով առաջարկվում է, որ որոշումը համապատասխանեցնել ՀՀ Ազգային ժողովի կողմից 24.10.2025թ. երկրորդ ընթերցմամբ և ամբողջությամբ ընդունված՝ «Հայաստանի Հանրապետության հարկային օրենսգրքում լրացումներ և փոփոխություններ կատարելու մասին», «Եկամտային հարկի, շահութահարկի և սոցիալական վճարի անձնավորված հաշվառման մասին» օրենքում փոփոխություններ և լրացումներ կատարելու մասին» և ««Հայաստանի Հանրապետության պաշտպանության ժամանակ զինծառայողների կյանքին կամ առողջությանը պատճառված վնասների հատուցման մասին» օրենքում փոփոխություններ կատարելու մասին» ՀՀ օրենքների պահանջներին, ինչպես նաև կատարել որոշ հստակեցումներ՝ կապված, մասնավորապես՝ դրոշմանիշային վճարների հաշվարկման հետ։ 
5. Իրավական ակտի կիրառման դեպքում ակնկալվող արդյունքը․ Նախագիծն ընդունվելու դեպքում Հայաստանի Հանրապետության կառավարության 2012 թվականի դեկտեմբերի 20-ի N 1676-Ն որոշումն կհամապատասխանեցվի ՀՀ Ազգային ժողովի կողմից 24.10.2025թ. ընդունված՝ վերոնշյալ օրենսդրական փոփոխություններին, ինչպես նաև կկատարվեն որոշակի հստակեցումներ։
6․ Կապը ռազմավարական փաստաթղթերի հետ. Կառավարության 2021-2026թթ. ծրագիր, ոլորտային և/կամ այլ ռազմավարություններ (Պետական ֆինանսների կառավարման համակարգի բարեփոխումների 2019-2023թթ. գործողությունների ծրագիր).
Նախագիծը բխում է ՀՀ կառավարության 12.12.2019թ. «Հայաստանի Հանրապետության պետական եկամուտների կոմիտեի զարգացման և վարչարարության բարելավման ռազմավարությունը և դրանից բխող միջոցառումների ծրագիրը հաստատելու մասին» N 1830-Լ որոշման 1-ին կետի 1-ին ենթակետով հաստատված N1 հավելվածի «2.2.2. Ֆիզիկական անձանց ինքնահայտարարագրման համակարգ» ռազմավարական ուղղությունից։

